
Ein partur av arbeiðsfólki 
á føroyska arbeiðsmarkn­
aðinum hevur  havt meira 
likamligt slítandi arbeiði 
enn onnur.

Spurningurin er um 
hesi – millum annað sjó­
menn – skulu hava eina 
pensjón, sum kemur eitt 
sindur fyrr enn vanliga 
pensjónin hjá restini av 
borgarunum í hesum 
landi.

Eitt hart og slítandi 
lív á sjónum hevur gjørt 
nógv av hesum illa fyri, 
og tí spurdi Elsebeth M. 
Gunnleygsdóttur, Fólka­
flokkurin, partakvinnuna 
við almannamálum í 
landsstýrinum, Anniku 
Olsen, um hon hevur 
umhugsað at lata hesum 
fólkum eina serliga sjó­
mannapensjón.

Aftanfyri spurningin 
er eisini, at serliga menn, 
sum hava balst á havinum 
í mong ár, hava torført at 
finna arbeiði á landi, tá ið 
teir noyðast at gevast at 
sigla.

Verður umhugsað
Í Íslandi er gjørd ein pen­
sjónsskipan til sjómenn, 
sum eftir serligum treyt­
um kunnu fáa pensjón, tá 
ið teir eru 60 ára gamlir.

Annika Olsen, Fólka­
flokkurin, sigur, at skulu 
hesir sjómenn hava eina 
serliga pensjón, sum 
longu virkar, tá ið hes­

ir eru 60 ár, so eru eisini 
aðrar broytingar sum 
skulu gerast í pensjóns­
lógini.

– Í sambandi við arb­
eiðið við rakstrarkarm­
inum fyri 2016 og 2017 
kann eg upplýsa, at eg 
ætli at fara undir eina 
nýskipan av fyritíðarpen­
sjónsøkinum, har m.a. 
viðurskiftini hjá teimum, 
sum hava havt eitt langt 
og hart arbeiðslív og sum 
eru niðurslitin, eisini 
verða viðgjørd, sigur Ann­
ika Olsen.

Annika Olsen vísir 
eisini til, at tað eisini eru 
onnur, sum hava havt 
eitt hart og likamligt 
krevjandi arbeiði og at 
tað stendur í einari pen­
sjónsfrágreiðing frá 
2009, at nógv sum hava 
arbeitt umborð á skipi, 
og sum hava arbeitt á 
fiskavirkjum, umframt 
tyngri arbeiði innan røkt, 
kunnu av heilsuávum ikki 
varðveita arbeiðið, og sum 
tí í verandi skipan hava 
rætt til fyritíðarpensjón. 

Í svarinum verður eis­
ini nevnt, at fólk fáa fyri­
tíðarpensjón, sum eru 
millum 60 og 67 ár, sum 
hava havt serliga hart lik­
amligt arbeiði.

Hon vísir tó á, at tað 
fyrstu og fremst eru 
kvinnur, sum hava fingið 
fyritíðarpensjón, tí tær 
eru niðurslitinar.

Landsstýrismaðurin við 
vinnumálum, Jóhan Dahl, 
Sambandsflokkurin, slapp 
undnan at fáa misálit móti 
sær í Løgtinginum í seinastu 
viku, men tað tykist ikki sum 
málið um Strandferðsluna 
enn er enddað.

Bæði í politisku skipanini 
og rundanum starvsfólkavið­
urskiftini á Strandferðsluni 
er framvegis ferð á.

Høgni Hoydal, Tjóðveldi, 
hevur sett landsstýrismann­
inum ein grein 52a spurning 
um viðgerðina av málinum 
viðvíkjandi fíggjarviðurskift­
unum hjá Strandferðsluni. 
Hetta slag av spurningum 
eru skrivligir og landsstýr­
ismaðurin skal svara í sein­
asta lagi 10 yrkadagar eftir 
at spurningarnir eru settir. 
Høgni Hoydal spyr lands­
stýrismannin hesar spurn­
ingar:
1.	 Hevur landsstýrismað­

urin keypt uttanhýsis 
ráðgeving og tæn­
astur í sambandi við 
kanningarmálið um 
játtan og nýtslu hjá 
Strandfaraskipum 
Landsins í 2013 – antin 
persónliga ella umvegis 
Vinnumálaráðið?

2.	 Um svarið er játtandi, 
hvørja ráðgeving og tæn­
astu er talan um, og hvat 
hevur tað kostað?

3.	 Hvør hevur ráðgivið og 
veitt tænastu til lands­
stýrismannin í sambandi 
við tíðindaskrivini, ið 
vórðu send út og løgd á 
heimasíðuna hjá Vinnu-
málaráðnum leygar­
dagin 25. november 2014, 
har niðurstøðurnar hjá 
Landsstýrismálanevndini  
vórðu lagdar út til frama 
fyri landsstýrismann­
in, hóast Landsstýris­
málanevndin ikki hevði 
almannakunngjørt sína 
frágreiðing?

Grundgevingar
Tað, sum spurningarnir fyrst 
og fremst snúgva seg um, 
er, hvør tað er, sum hevur 
ráðgivið landsstýrismannin­
um og vinnumálaráðnum í 
hesum máli. Spyrjarin vil so 
sjálvandi eisini hava at vita, 
hvat ein slík ráðgeving hev­
ur kostað og hvat slag av ráð­
geving talan er um.

Høgni Hoydal vil eisini 
vita um talan er um persón­
liga ráðgeving ella umvegis 
vinnumálaráðið.

Undir orðaskiftinum um 
misálitið á landsstýrismann­
in var fleirir ferðir funnist 
at, at tað var vinnumálaráð­
ið, sum almannakunngjørdi 
niðurstøðuna hjá lands­
stýrismálanevndini og ikki 
nevndin sjálv. 

Fleiri røðarar undraðust 
eisini á, at vinnumálaráðið 
samstundis sendi tvey tíð­
indaskriv út um niðurstøð­
una hjá landsstýrismála­
nevndini.

Høgni Hoydal  sigur enntá 
í grein 52a spurninginum, at 
hesar útleggingarnar í tíð­
indaskrivinum vóru til frama 
fyri landsstýrismannin.

Fíggjarleiðarin
Ein annar partur av málinum 
er, at tað undir orðaskiftin­
um í Løgtinginum var nevnt 
um fíggjarleiðaran á Strand­
ferðsluni, at hann var upp­
sagdur.

Jóan Magnus Rasmus­
sen, limur í landsstýrismála­
nevndini, nevndi í sínari 
røðu, at hetta onki hevði við 
hetta málið at gera, men at 
hann hevði fingið ætlanar­
skriv av øðrum orsøkum

Hetta er fallið fyrrverandi 
fíggjarleiðaranum fyri bróst­

ið, tí eftir hansara meting er 
hetta ein upplýsing, sum er 
millum seg og arbeiðsgevar­
an.

Hann sigur, at málið kom 
ongantíð víðari, tí eftir at 
hann hevði fingið ætlanar­
skrivið, gjørdi hann eina frá­
faringaravtalu við Strand­
ferðsluna og sostatt fall 
ætlanarskrivið burtur.

– Men hatta er eitt skriv, 
sum bert er millum meg 
og arbeiðsgevaran, sum er 
Strandferðslan, so eg haldi 
tað er óhoyrt, at tað verður 
nevnt frá tingins røðarapalli, 
sigur Hans Petur Joensen, 
fyrrverandi fíggjarleiðari á 
Strandferðsluni.

Jóan Magnus Rasmussen 
nevndi í sínari røðu, at fíggj­
arleiðarin var sagdur úr 
starvi av øðrum orsøkum.  
Hann sigur eisini, at hetta 
hevur hann hoyrt frá lands­
stýrismanninum við vinnu­
málum í tingsalinum.

Hans Petur Joensen 
hevur sent bæði løgtings­
formanninum Jógvan á 
Lakjuni  og formanninum 
í landsstýrismálanevndini 
Sirið Stenberg bræv og mót­
mælt at hansara navn er 
brúkt í orðaskiftinum.

Sjálvt um eitt misálitisuppskot á landsstýrismannnin við 
vinnumálum ikki fekk undirtøku í tinginum í seinastu viku, so 
er seinasta orðið enn ikki sagt um Strandferðslu-málið

Strandferðslan spøkir 
enn í politisku skipanini

Betri pensjón 
til teirra við
slítandi arbeiði


